
Løgtingið

Erling Jals gøta 6

100 Tórshavn

Stílað Kristinu Samuelsen,

skrivara uttanlandsnevndarinnar

Til løgtingsmál nr. 42/2002: Uppskot til løgtingslóg um umsjón, váttanarveitan og eftirlit samsvarandi Sáttmála Sameindu Tjóða um at banna evnafrøðiligum vápnum

Løgmansskrivstovan er komin eftir, at broytingar eru gjørdar í donsku lógini á økinum, ið hevur verið nýtt sum fyrimynd fyri Uppskoti til løgtingslóg um umsjón, váttanarveitan og eftirlit samsvarandi Sáttmála Sameindu Tjóða um at banna evnafrøðiligum vápnum.

Tað, sum hevur týdning er, at nýggjar ásetingar eru settar inn í donsku lógina, ið inniheldur ásetingar um at heimila stjórnini at áseta nærri reglur viðvíkjandi flutningi av ávísum evnavørum (kemikalium), sum eru nevnd á listunum í avvarðandi ST-sáttmála, til og úr øðrum londum. Endamálið er at forða fyri, at lond, ið ikki eru bundin av sáttmálanum ogna sær evni, ið kunnu nýtast til at framleiða evnafrøðilig vápn. 

Hetta hevur týdning fyri at kunna uppihalda sáttmálan í Føroyum, og vil Løgmansskrivstovan í samráð við løgmann tí heita á Uttanlandsnevnd Løgtingsins um at virka fyri at broyta uppskotið til løgtingslóg sum lýst niðanfyri.

Aftaná § 6 verður sett inn nýggj § 7 við hesum innihaldi:

„§ 7.
Avvarðandi landsmyndugleiki ásetir í samráð við løgmann nærri reglur fyri flutningi av evnavørum, ið koma undir eftirlit samsvarandi evnavørulistum sáttmálans, til og úr londum, ið ikki eru bundin av sáttmálanum.“

(Samsvarandi verður „gamla“ § 7 nú § 8 o.s.fr., og fer lógaruppskotið tískil at innihalda tilsamans tíggju greinir ístaðin fyri níggju)

Í almennu viðmerkingunum kunnu verða settar inn á hóskandi stað (eitt nú beint áðrenn næstseinasta reglubrotið í øðrum petti av almennu viðmerkingunum, tað sum byrjar við orðunum „Uppskotið hevur verið til ummælis hjá Fíggjarmálaráðnum og ...“) fylgjandi orðingar:

„Sáttmálin inniheldur listar við evnafrøðiligum evnum, ella evnavørum (kemikalium), ið umframt lógliga nýtslu eisini kunnu verða nýtt í framleiðslu av evnafrøðiligum vápnum, og sum tískil koma undir ávísar avmarkingar og eftirlitstiltøk. 

Listi 2 fevnir um evnavørur, sum týðandi vandi er fyri kunna hótta endamálinum við sáttmálanum, av tí at tær eru sera eitrandi, ella eru serliga væl hóskandi at vera partur í grundarlagnum undir framleiðsluni av evnafrøðiligum vápnum. Hesar evnavørur verða ikki framleiddar í stórum nøgdum til loyvd handilslig endamál.

Listi 3 fevnir um evnavørur, sum kunnu vera til vanda fyri endamáli sáttmálans, men sum kunnu verða framleiddar í stórum handilsligum nøgdum til loyvd endamál.“

Í viðmerkingunum til einstøku greinarnar í lógaruppskotinum kann viðmerkingin til § 6 verða soljóðandi:

„Til  § 6
Greinin hevur við sær, at avvarðandi landsmyndugleiki, sí viðmerkingarnar til § 2, fær heimild at áseta reglur í samráð við løgmann, sum situr fyri uttanríkismálum landsstýrisins, um flutning av evnavørum, ið eru á listunum í sáttmálanum. Høvuðsendamálið er at hava eftirlit, ið tryggjar at  evnavørur, ið eru á lista 2 í sáttmálanum, einans verða fluttar til og úr londum, ið eru bundin av sáttmálanum. Eisini kunnu í framtíðini ávísar evnavørur á lista 3, eftir samtykt av luttakandi londunum, koma undir líknandi avmarkingar viðvíkjandi flutningi millum lond.”

Verður uppskotið broytt samsvarandi omanfyri nevnda, verður sjálvsagt neyðugt samsvarandi at broyta allar greinatilsipingar eftir § 6 í viðmerkingunum, so gamla § 6 nú verður § 7, § 7 verður 8 o.s.fr.

Virðingarmest,

Sigmundur Ísfeld

ráðgevi

